ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ
«ՀԱՐԿԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ
Հոդված 1. «Հարկերի մասին» Հայաստանի Հանրապետության 1997 թվականի ապրիլի 14-ի ՀՕ-107 օրենքը (այսուհետ` Օրենք) II.1-ին գլխից հետո լրացնել հետևյալ բովանդակության նոր` II.2-րդ գլխով.
«Գլուխ II.2 ԸՆՏԱՆԵԿԱՆ ՁԵՌՆԱՐԿԱՏԻՐՈՒԹՅԱՆ ՀԱՐԿՈՒՄԸ
Հոդված 13.7. Ընտանեկան ձեռնարկատիրությունը և ընտանեկան
ձեռնարկատիրության սուբյեկտները
1. Հարկային օրենսդրության կիրառության իմաստով`
1) ընտանեկան ձեռնարկատիրություն է համար​վում շահույթ (եկամուտ) ստանալու նպա​տա​կով ընտանիքի մեկից ավելի անդամների կողմից համատեղ իրա​կա​նացվող ձեռնար​կա​տիրական գոր​ծունեությունը,
2) ընտա​նիքի անդամներ են համարվում ծնողը, ամուսինը, զավակը, եղբայրը, քույրը:
2. Ընտանեկան ձեռնարկատիրության սուբյեկտներ կարող են համարվել սույն հոդվածի 3-րդ մասով սահմանված պայմանին բավարարող Հայաստանի Հանրապետու​թյան ռեզի​դենտ համարվող առևտրային կազմակերպությունները և անհատ ձեռնարկատե​րերը (այսուհետ սույն գլխի կիրառության իմաստով` նաև անձինք), այդ թվում` նոր ստեղծված (պետական գրանցում ստացած կամ հաշվառված) կազմա​կեր​պու​​թյուն​ները և անհատ ձեռնարկատերերը: Ընդ որում՝
1) անհատ ձեռնարկատերը կարող է համարվել ընտանեկան ձեռնարկատիրության սուբ​​​յեկտ, եթե վերջինս իր գործունեությունն իրա​կանացնում է բացառապես իր ընտանիքի անդամների (այդ թվում` որպես վարձու աշխա​տող) միջոցով​,
2) առևտրային կազմակերպությունը կարող է համարվել ընտանեկան ձեռնար​կա​տիրու​​​թյան սուբյեկտ, եթե առևտրային կազմակերպության կանոնադրական (բաժնեհավաք) կապի​տալը ամբողջությամբ պատկանում է ընտանիքի մեկ կամ մի քանի անդամ​ների և եթե կազ​մա​կեր​պությունն իր գործունեությունն իրականացնում է բացառապես կազմակերպության բաժ​նե​տե​րերի ընտանիքի անդամ​ների (այդ թվում` որպես վարձու աշխատող) միջոցով:
3. Ընտանեկան ձեռնարկատիրության սուբյեկտներ են համարվում այն անձինք, որոնց կող​​մից նախորդ օրացուցային տարվա ընթացքում գործունեության բոլոր տեսակների մասով մատա​​​կա​րար​ված ապրանքների և մատուցված ծառայություն​ների (կատարված աշխա​տանք​ների) իրա​ցու​մից հասույթը՝ առանց ԱԱՀ-ի (այսուհետ` իրացման շրջանառություն), չի գերա​​զան​​ցել 12.0 մլն դրամը: Սույն մասի կիրառության առումով իրացման շրջանառությունը ներա​ռում է նաև հաստատագրված վճարներով և (կամ) արտոնագրային վճարներով հարկվող գոր​ծու​նեության տեսակների մասով իրացման շրջանառությունը (իրացումից հասույթը):
4. Ընտանեկան ձեռնարկատիրության սուբյեկտներ չեն կարող համարվել՝

1) առևտրական (առք ու վաճառքի) գործունեությամբ զբաղվող անձինք, ինչպես նաև «Հաս​​​տատագրված վճարների մասին» և (կամ) «Արտոնագրային վճարների մասին» Հայաս​տանի Հանրապետության օրենքներով նախատեսված գործունեության տեսակներ իրակա​նաց​նող անձինք` գոր​ծու​նեության այդ տեսակների մասով.
2) ակցիզային հարկով հարկման ենթակա ապրանքներ արտադրողները և (կամ) ներ​մու​ծող​ները.
3) աուդիտորական ընկե​րությունները, հաշ​վա​պահական հաշվառ​ման ծառայություններ մատուցող կազմակեր​պու​թյուն​ները և անհատ ձեռնարկատերերը.
4) առևտրային կազմակերպությունները և անհատ ձեռնարկատերերը, եթե`
ա. առևտրային կազմակերպությանը կամ անհատ ձեռնարկատիրոջը պատկանում է այլ  ռեզի​​դենտ համարվող առևտրային կազմակերպության կանոնադրական (բաժնեհավաք) կապի​​տալի 20 տոկոս և ավելի փայաբաժինը (բաժնետոմսը, բաժնեմասը),
բ. առևտրային կազմակերպության կանոնադրական (բաժնեհավաք) կապիտալի որևէ մասի սեփականատեր հանդիսացող՝ ընտանիքի անդամին պատկանում է այլ ռեզիդենտ համար​վող առևտրային կազմակերպության կանո​նադրական (բաժնե​հավաք) կապիտալի 20 տոկոս և ավելի փայաբաժինը (բաժնետոմսը, բաժնեմասը):

5. Սույն գլխի կիրառության իմաստով, Հայաստանի Հանրապետության ռեզիդենտ կազ​մա​​կեր​պություններ են համարվում Հայաստանի Հանրապետությունում ստեղծված (պետական գրան​ցում ստացած, հաշվառված) կազմակերպությունները:

Հոդված 13.8. Ընտանեկան ձեռնարկատիրության սուբյեկտ համարվելը
1. Սույն օրենքի 13.7-րդ հոդվածի 3-րդ մասով նախատեսված` ընտանեկան ձեռնար​կա​տի​րու​թյան սուբյեկտ համարվելու պայմանին բավարարող անձը ընտանեկան ձեռնար​կա​տի​րու​թյան սուբյեկտ է համարվում՝
1) յուրաքանչյուր տարվա հունվարի 1-ից մինչև այդ տարվա ավարտը, եթե մինչև այդ տարվա մարտի 15-ը (անկախ այդ օրվա ոչ աշխատանքային կամ տոն օր լինելու հան​գա​ման​քից) իր հաշվառման վայրի հարկային մարմին է ներկայացրել վերա​դաս հարկային մարմնի ղեկա​վարի հաստատած ձևով ընտանեկան ձեռնար​կա​տիրու​թյան սուբյեկտ համարվելու վերա​բերյալ հայտարարություն և ընտանեկան ձեռնարկատիրությունում ներգրավված անձանց` ընտա​նիքի անդամ լինելը հիմնավորող համա​պատասխան փաստաթղթեր,
2) պետական գրանցման կամ որպես անհատ ձեռնարկատեր հաշվառման օրվանից մինչև տվյալ տարվա ավարտը, եթե նոր ստեղծված (պետական գրանցում ստացած կամ որպես անհատ ձեռնարկատեր հաշվառված) անձը պետական գրանցման կամ որպես անհատ ձեռ​նարկատեր հաշվառման օրվանից մինչև այդ օրվան հաջորդող 20-րդ օրը (անկախ այդ օրվա ոչ աշխատանքային կամ տոն օր լինելու հան​գա​ման​քից) իր հաշվառման վայրի հար​կա​յին մարմին է ներկայացրել վերադաս հարկային մարմնի ղեկավարի հաստատած ձևով ընտա​նե​կան ձեռնարկատիրության սուբյեկտ համար​վելու վերա​բերյալ հայտարարություն և ընտա​նե​կան ձեռնարկատիրությունում ներգրավված անձանց` ընտանիքի անդամ լինելը հիմնավորող համա​պատասխան փաստաթղթեր:
Հոդված 13.9. Ընտանեկան ձեռնարկատիրության սուբյեկտ համարվելուց դադարելը
1. Անձը դադարում է համարվել ընտանեկան ձեռնարակատիրության սուբյեկտ, եթե՝
1) իր հաշվառման վայրի հար​կա​յին մարմին է ներկայացրել «Ավելացված արժեքի հարկի մասին» Հայաստանի Հանրապետության օրենքի 3-րդ հոդ​վածով սահմանված` ԱԱՀ վճարող համա​ր​վելու և որպես ԱԱՀ վճարող հաշվառվելու վերա​բեր​յալ Հայաստանի Հանրապետության կառա​​վարության կողմից հաստատված հայտա​րա​րու​թյուն (այսուհետ` միասնական հայտարա​րու​թյուն)` նշում կատարելով ԱԱՀ վճարող համարվելու և որպես ԱԱՀ վճարող հաշվառվելու մասին)` միասնական հայտարարությունում նշված օրվանից (բայց միասնական հայտարարու​թյունը ներկայացնելու 30 օրվանից ոչ շուտ) մինչև միասնական հայտարարությունում նշված տարվա ավարտը, կամ իր հաշվառման վայրի հար​կա​յին մարմին է ներկայացրել շրջա​նա​ռու​թյան հարկ վճարող համարվելու վերաբերյալ վերադաս հար​կային մարմնի ղեկավարի կողմից հաս​տատված հայտարարություն` շրջանառության հարկ վճարող համարվելու հայտա​րա​րու​թյան ներկայացման օրվանից մինչև տվյալ տարվա ավարտը.
2) ընթացիկ տարում գործունեության բոլոր տեսակների մասով մատակարարված ապրանք​​​​ների և մատուցված ծառայությունների (կատարված աշխատանքների) իրացման շրջա​​​​նառությունը գերազանցել է 12.0 մլն. դրամը` գերազանցելու պահից.
3) իրականացրել է սույն օրենքի 13.7-րդ հոդվածի 4-րդ մասի 2-րդ և (կամ) 3-րդ կետերով նախա​տես​ված գործունեություն` այդ փաստը տեղի ունենալու պահից մինչև տվյալ տարվա դեկ​տեմբերի 31-ը.
4) տեղի է ունեցել սույն օրենքի 13.7-րդ հոդվածի 4-րդ մասի 4-րդ կետում նշված փաս​տե​րից որևէ մեկը` այդ փաստը տեղի ունենալու պահից մինչև տվյալ տարվա դեկտեմբերի 31-ը.
5) որպես վարձու աշխատող` աշխատանքի է ընդունել ընտանիքի անդամ չհամարվող անձի` այդ փաստը տեղի ունենալու պահից մինչև տվյալ տարվա դեկ​տեմբերի 31-ը:
Հոդված 13.10. Ընտանեկան ձեռնարկատիրության սուբյեկտների կողմից հարկերի և
այլ պարտադիր վճարների վճարումը և հաշվետվությունների
ներկայացումը
1. Ընտանեկան ձեռնարակատիրության սուբյեկտներն ազատվում են ընտանեկան ձեռ​նար​կատիրության մասով առաջացող բոլոր պետական հար​կե​րից, բացառությամբ սույն մասի երկրորդ պարբերությամբ սահմանված դեպքերի:
Ընտանեկան ձեռնարկատիրության մեջ ներգրավված ընտանիքի անդամներին (այդ թվում` վարձու աշխատող համարվող) ընտանեկան ձեռնարկատիրության մասով հարկային գոր​ծակալի կողմից վճարվող հարկվող եկամուտներից եկամտային հարկը հաշվարկվում և վճար​վում է յուրաքանչյուր անձի համար ամսական 5 հազար դրամի չափով` մինչև եկա​մուտ​ների հաշվարկման ամսվան հաջորդող ամսվա 20-ը (ներառյալ), որը նրանց համար համար​վում է եկա​մտային հարկի գծով վերջնական հարկային պարտավորություն:
2. Ընտանեկան ձեռնարկատիրության սուբյեկտները յուրաքանչյուր հաշվետու տարվա համար մինչև հաշվետու տարվան հաջորդող տարվա փետրվարի 1-ը իրենց հաշվառման վայրի հար​կային մարմին են ներկայացնում վերադաս հարկային մարմնի ղեկավարի կողմից հաս​տատ​ված`
1) հաշվետվություն` գործունեության բոլոր տեսակների մասով մատա​​​կա​րար​ված ապ​րանք​ների և մատուցված ծառայություն​ների (կատարված աշխա​տանք​​ների) իրացման շրջա​նա​ռու​թյան վերաբերյալ,
2) անձնավորված հաշվետվություն` սույն հոդվածի 1-ին մասի երկրորդ պարբերությամբ նախա​տեսված եկամուտների և դրանց մասով վճարված եկամտային հարկի վերաբերյալ:
Հոդված 13.11. Ընտանեկան ձեռնարկատիրության սուբյեկտների կողմից
հաշվարկային փաս​տա​թղթերի դուրսգրումը և առաքվող կամ
տեղափոխվող արտադրանքի, ապրանք​​ների գրանցման (հաշվառման)
գրքերի վարումը
1. Ընտանեկան ձեռնարկատիրության սուբյեկտներն իրենց կողմից առաքվող, տրա​մադր​​վող, վաճառ​վող ապրանքների և մատուցվող ծառայությունների գծով գնորդներին (ծառա​յու​​​թյուն​ներից օգտվողներին) դուրս են գրում հաշվարկային փաստաթղթեր` օրենսդրու​թյամբ սահ​մանված կարգով:
2. Ընտանեկան ձեռնարկատիրության սուբյեկտները սույն օրենքի հավելված 4-ով նախա​տես​ված` առաքվող կամ տեղափոխվող արտադ​րանքի, ապրանք​ների գրանցման (հաշվառ​ման) գրքեր չեն վարում:
Հոդված 13.12. Ընտանեկան ձեռնարկատիրության սուբյեկտ համարվել դադարելուց
հետո շրջանառության հարկով հարկման կարգին կամ հարկման
ընդհանուր կարգին անցումը
1. Ընտանեկան ձեռնարկատիրության սուբյեկտ համարվել դադարելուց հետո շրջանա​ռու​թյան հարկով հարկման կարգին անցնելիս շրջանառության հարկի գծով հարկային պար​տա​​​վո​րու​թյունները հաշվարկվում են «Շրջանառության հարկի մասին» ՀՀ օրենքով սահման​ված ընդ​հա​նուր կարգով՝ ընտանեկան ձեռնարկատիրության սուբյեկտ համարվել դադա​րելուց հետո ձևա​վորվող հարկվող օբյեկտների նկատմամբ: Ընտանեկան ձեռնարկա​տի​րու​​թյան սուբյեկտ համար​վել դադարելուց հետո հարկման ընդհանուր կարգին անց​նելիս ավե​լաց​​ված արժեքի հարկի և շահութահարկի եկամտային հարկի պար​տա​վորու​թյունները հաշ​վարկ​​վում են հար​կա​յին օրենսդրությամբ սահմանված ընդհանուր կարգով՝ հարկման ընդ​հա​նուր կարգին անց​նելուց հետո ձևավորվող հարկվող օբյեկտների նկատմամբ:
2. Ընտանեկան ձեռնարկատիրության սուբյեկտ համարվել դադարելուց հետո հարկման ընդ​հա​նուր կարգին անցնելիս համախառն եկամտից նվազեցվում են գույքային (այդ թվում` հիմ​նա​կան միջոցների և ոչ նյութական ակտիվների) մնացորդի մասով ընտանեկան ձեռնար​կա​​տիրության սուբյեկտ համարվելու ժամանակահատվածում և մինչև ընտանեկան ձեռնար​կա​տի​րու​թյան սուբյեկտ համարվելը կատարված ձեռքբերումները` օրենքով սահմանված ընդհա​նուր կարգով:
3. Ընտանեկան ձեռնարկատիրության սուբյեկտ համարվել դադարելուց հետո տվյալ տարվա մնացած ժամանակահատվածում անձինք շահու​թահարկը կամ եկամտային հարկը (այդ թվում` կանխավճարները) և ԱԱՀ-ն հաշվարկում և վճարում են օրենսդրությամբ սահ​ման​ված ընդհանուր կարգով:
Հոդված 13.13. Սույն գլխի դրույթները խախտելու համար պատասխանատվությունը
1. Եթե անձը սույն գլխի համաձայն, ընտանեկան ձեռնարկատիրության սուբյեկտ համար​վելու պայմաններին չբավարարելու կամ ընտանեկան ձեռնարակտիրության սուբյեկտ լինելուց դադա​րելու հիմքերի առկայության դեպքերում իրեն համարել է ընտանեկան ձեռ​նար​կա​տի​րու​թյան սուբյեկտ և օգտվել է սույն օրենքի 13.10-րդ հոդվածի 1-ին մասով նախատեսված հար​կա​յին արտոնություններից, ապա այդ փաստերը ստուգմամբ հայտնաբերվելու դեպքում կատար​վում է հար​կա​յին պարտավորությունների վերահաշվարկ` հիմք ընդունելով սույն օրենքի 13.12-րդ հոդվածի 1-ին մասով նախա​տեսված դրույթները և հարկման կարգերի փոփոխությունը:
2. Ընտանեկան ձեռնարկատիրության սուբյեկտների կողմից առաքվող, տրա​մադր​​վող, վաճառ​​​​վող ապրանքների և մատուցվող ծառայությունների գծով գնորդներին (ծառա​յու​​​թյուն​նե​րից օգտվողներին)`
1) օրենքով նախատեսված դեպքերում և կարգով հսկիչ-դրամարկղային մեքենայի կտրոն չտրա​մադրելու դեպքում կիրառվում են Հսկիչ-դրամարկ​ղա​յին մեքենաների կիրառման մասին ՀՀ օրենքով սահմանված պատասխանատվության միջոց​նե​րը,
2) այլ հաշվարկային փաստաթուղթ չտրա​​մադրելու առաջին դեպքում կիրառվում է նախա​զգու​շացում, իսկ նախազգուշացումը կիրառելուց հետո մեկ տարվա ընթացքում հաշ​վարկային փաս​տաթուղթ չտրամադրելու երկրորդ դեպքում ընտանեկան ձեռնար​կա​տի​րու​թյան սուբյեկտը դադա​րում է օգտվել ընտանեկան ձեռնարկատիրության սուբյեկտների հարկման արտոնյալ համա​կարգից:»:
Հոդված 2. Օրենքի 22-րդ հոդվածի երկրորդ պարբերությունում շրջանառությունները համարվում են չհիմնավորված բառերից հետո լրացնել կամ առևտրական (առք ու վաճառքի) գոր​ծունեություն իրականացնող շրջանառության հարկ վճարողի մոտ «Հայաստանի Հանրա​պե​տությունում ստուգումների կազմակերպման և անցկացման մասին» Հայաստանի Հանրա​պե​տության օրենքի N5 հավելվածով սահմանված կարգով իրականացված ստուգման արդյուն​քում արձանագրվել է, որ շրջանառության հարկ վճարողին տրամադրված` ապրանքների ձեռք​բե​րումը հիմնավորող փաստաթղթերում գործարքի արժեքը ներկայացված է գործարքի իրա​կան արժեքից 20 և ավելի տոկոս տարբերությամբ բառերը:
Հոդված 3. Օրենքի 28-րդ հոդվածում`

1) առաջին մասը «գնի (արժեքի) 50 տոկոսի չափով» բառերից հետո լրացնել  «, բայց ոչ պակաս երկու հարյուր հազար դրամից» բառերով,
2) երկրորդ մասի 1-ին կետը «գնի (արժեքի) 100 տոկոսի չափով» բառերից հետո լրացնել «, բայց ոչ պակաս հինգ հարյուր հազար դրամից» բառերով,
3) երկրորդ մասի 2-րդ կետը «գնի (արժեքի) 200 տոկոսի չափով» բառերից հետո լրացնել «, բայց ոչ պակաս մեկ միլիոն դրամից» բառերով,
4) երրորդ մասում ընթացքում բառը փոխարինել շրջանակներում բառով և մասից հանել օպերատիվ-հետախուզական միջոցառում իրականացնելու պահին բառերը,
5) երրորդ մասից հետո լրացնել հետևյալ բովանդակությամբ նոր` չորրորդ մաս.
Սույն հոդվածի կիրառության իմաստով, ապրանք առաքող կամ տեղափոխող հարկ վճա​րողի համար անփաստաթուղթ ապրանքի առաքման կամ տեղափոխման դեպք է համարվում նաև այն դեպքը, երբ`

1) շրջանառության հարկ վճարողի մոտ «Հայաստանի Հանրապետությունում ստուգում​ների կազմակերպման և անցկացման մասին» Հայաստանի Հանրապետության օրենքի N5 հավել​վածով սահմանված կարգով իրականացվող ստուգման արդյունքում արձանագրվում է շրջանառության հարկ վճարողի կողմից վերադաս հարկային մարմնի ղեկավարի սահմանած ձևով ու կարգով (էլեկտրոնային կամ թղթային եղանակով) հարկային մարմնին ներկայացված հաշվետվություններում ներառված կամ հարկային մարմնի էլեկտրոնային համակարգ մուտքա​գր​ված` ձեռքբերված ապրանքների առկայությունը.
2) երեք տարբեր շրջանառության հարկ վճարողների կողմից վերադաս հարկային մարմնի ղեկա​վարի սահմանած ձևով ու կարգով (էլեկտրոնային կամ թղթային եղանակով) հարկային մարմ​նին ներկայացված հաշվետվությունների կամ հարկային մարմնի էլեկտրոնային համա​կարգ մուտքագրված տվյալների համաձայն, ապրանք առաքող կամ տեղափոխող միևնույն հարկ վճարողը գործարքը կամ գործողությունը իրականացնում է առանց սույն օրենքի բաղ​կա​ցու​ցիչ մասը կազմող Հավելված 4-ով սահմանված վավերա​պայ​ման​ներին բավարարող ուղեկ​ցող փաստաթղթերի.
3) շրջանառության հարկ վճարողների կողմից վերադաս հարկային մարմնի ղեկավարի սահ​​մանած ձևով ու կարգով (էլեկտրոնային կամ թղթային եղանակով) հարկային մարմնին ներ​​կայացված հաշվետվությունը կամ հարկային մարմնի էլեկտրոնային համակարգ մուտ​քա​գր​ված տվյալները, որոնց համաձայն, ապրանքների առաքումը և (կամ) տեղա​փո​խումը իրա​կա​նաց​վում է առանց սույն օրենքի բաղկացուցիչ մասը կազմող Հավելված 4-ով սահ​​մանված վավե​րա​պայ​ման​ներին բավարարող ուղեկցող փաստաթղթերի, մեկ աշխա​տան​քա​​յին օրվա ընթաց​քում հաստատվում և արձանագրվում է հարկային մարմնի կողմից:,
6) հինգերորդ մասը «ապրանքների վրա դրվում է արգելանք» բառերից հետո լրաց​նել «, բացառությամբ «Շրջանառության հարկի մասին» Հայաստանի Հանրապետության օրեն​քին համապատասխան հարկային մարմնին տրամադրված տեղեկությունների հիման վրա օպե​րատիվ-հետախուզական միջոցառման դեպքերի» բառերով:

Հոդված 4. Սույն օրենքն ուժի մեջ է մտնում 2014 թվականի հոկտեմբերի 1-ից:
